
TEMA V: ARTE ROMÁNICA 
O que marabilla das obras de arte do século XI é que dentro dunha esencial unidade son moi diversas, froito da invención e da experimentación desa época. Malia esa diversidade, o desenvolvemento de rutas de peregrinación e de comercio, contribúe ao transvase de técnicas constructivas e a solucións arquitectónicas semellantes nos diferentes territorios do Occidente medieval, o que levan a falar do románico coma o primeiro estilo occidental.
A arquitectura deste tempo é fundamentalmente relixiosa e a escultura e a pintura incorpóranse a ela someténdose ás súas formas para complementar a mensaxe da Igrexa.

V.1. O OCCIDENTE DOS SÉCULOS XI E XII
Para os pobos da Europa Occidental cristiá, o século XI supuxo un período de estabilidade política social e económica despois dos temores promovidos polas ameazas de invasión e o medo ao fin do mundo, que se esperaba coincidira co ano 1000.

Os soberanos dos distintos estados protexían á Igrexa: bispados e grandes mosteiros recibían deles cartas de privilexio que os liberaban de impostos. Cabaleiros e bispos colaboraban na batalla contra os mouros e o alto clero estaba instalado nas estructuras feudais. Este mergullamento do clero nas estructuras feudais supón a invasión do espiritual polo temporal: non hai diferenzas entre os cabaleiros e seus irmáns e curmáns os cóengos: todos cazan, gustan de bos cabalos e fermosas armaduras e mesmo viven con mulleres. A única distinción é unha educación diferente, o verniz de cultura escolar que reviste aos membros do alto clero. A Igrexa do século XI non rexeita as riquezas e persuade aos señores para que doen tesouros aos altares a cambio de bens espirituais.
Os valores cabaleirescos invadían o cristianismo do século XI outorgándolle un aire heroico, os maiores santos eran os combatentes, cabaleiros modelo como Santiago matamouros. A Igrexa convertida na milicia de Xesús combate coa cruz coma estandarte.
Os cristiáns do século XI sentíanse esmagados polo misterio relixioso, dominados polo descoñecido que non podían entender e cuxo reino se estendía mais aló das aparencias.A imaxe que tiñan de Deus era comparable á dun señor feudal, del esperaban protección contra os perigos do mundo e que lles reservara un lugar no Paraíso como premio a súa fidelidade. No seu paso pola vida habían someterse ás normas do Señor todopoderoso que lles pediría contas no final dos seus días: serían pesados o seu valor e as súas fraquezas e un xuíz implacable tomaría a decisión de outorgarlles un lugar entre os benaventurados ou, pola contra, condenalos eternamente. 
Mais existía un medio de adquirir amizade con Deus e reconciliarse con el: a peregrinación, que servía como penitencia a quen facía confesión pública das súas culpas, tamén era un símbolo que imitaba o camiño seguido polo pobo de Deus á terra prometida, e mesmo  era concibida por outros coma pracer ou negocio. Nesta época todos os cristiáns fervorosos que pretendían coa peregrinación asegurarse a clemencia divina, soñaban con orar un día diante de tres túmulos: o de San Pedro, o de Santiago e o de Cristo. 
V.2. FACTORES QUE INFLÚEN NO NACEMENTO DE PAUTAS CONSTRUCTIVAS COMÚNS
· A reforma gregoriana 

Foi impulsada polo Papa Gregorio VII coa finalidade de reforzar a súa autoridade na Igrexa. Durante a época anterior a fragmentación política e inestabilidade en Occidente restou autoridade ao Papa e permitiu a evolución local dos ritos litúrxicos. O que se pretende agora é unificar a liturxia e sometela a normativa desde o papado. Os encargados de espallar a nova normativa van ser os monxes bieitos de Cluny que teñen a súa se na Borgoña francesa e que acometen a fundación de mosteiros por todo o Occidente.Coa reforma trátase de chegar a unha maioría analfabeta de fieis, por iso a utilización da imaxe e da música serán esencias na transmisión das mensaxes.
· As peregrinacións 
De todos os puntos do Occidente cristián xorden camiños cara os tres lugares santos máis importantes: Roma, Xerusalén e Santiago de Compostela. Estes camiños atravesan os diferentes estados e convértense en rutas protexidas polos reis que se van consolidando. Ao seu carón nacen asentamentos de poboación que ofrecen servizos a poboación itinerante. Tamén se levantan igrexas e mosteiros que ofertan bens espirituais, competindo entre eles pola posesión de importantes reliquias (restos de santos e mártires) milagrosas. Os fieis acoden a todos eses lugares en busca de curacións e salvación para eles ou os seus.
V.3. ADAPTACIÓN DO TEMPLO CRISTÁN ÁS NOVAS NECESIDADES
Esta arquitectura non crea elementos orixinais, emprega os que xa existían derivados de Roma e que se ensaiaran de forma illada polos estilos prerrománicos. Pero a necesidade de deseñar edificios máis amplos vai presentar problemas constructivos que se van resolvendo en cada caso concreto, experimentando distintas solucións. Os acertos constructivos son diversos e repítense noutros edificios as fórmulas que mellor funcionan.

No final do século XI e durante o XII chégase ao románico pleno, momento no que se consolidan os sistemas constructivos e se percibe unha afinidade nos edificios relixiosos occidentais. Esta semellanza e froito do traslado de pautas constructivas que se seguen na fundación de novos mosteiros, tamén polo caracter itinerante das cuadrillas de traballadores, e mesmo pola imitación das formas das grandes fábricas por parte das igrexas máis pequenas. Aínda así, os préstamos e referencias arquitectónicas doutras culturas, sobre todo nas zonas de fronteira, como no caso do Norte da Península Ibérica, confírenlle aos edificios características específicas.

Estas igrexas románicas constrúense en pedra, de cantería a máis das veces. A planta pode ser basilical, con tres naves rematadas en tres ábsidas semicirculares, ou de cruz latina, utilizada sobre todo nas igrexas que conservan reliquias importantes. Nas plantas en cruz  incorpóranse capelas absidais na zona da cabeceira, dáselle máis protagonismo ao transepto e habilítase un espazo ao redor do altar, o deambulatorio ou xirola, que permite aos fieis acceder ás reliquias.

Ao longo desa evolución, a cuberta de madeira, que tiña problemas polos frecuentes incendios, da paso ás bóvedas de pedra. Isto obriga ao reforzamento de soportes e muros e condiciona a abertura de vans. Os arcos empregados na estructura son de medio punto e empréganse piares columnas adosadas como soportes. As bóvedas que cobren as naves centrais son de canón, e as das naves laterais de aresta. O cruceiro, zona de intersección das naves co transepto, cóbrese con cúpula. Os problemas para contrapesar os empuxes das bóvedas e para iluminar a nave central nos edificios máis grandes van topar unha solución coa creación dun espazo sobre as naves laterais: a tribuna. A incorporación deste recinto permite conter o empuxe das bóvedas e iluminar a parte alta da nave central. Mesmo amplía o espazo de uso dispoñible.
V.4. A PORTADA
A escultura monumental dos pórticos románicos ten un carácter didáctico, a súa finalidade é facer chegar a unha maioría de fieis iletrada as novas mensaxes da Igrexa. Os teólogos son os responsables dos programas iconográficos e os artistas tratan de adaptar a súa técnica para facelos accesibles. A mensaxe principal adoita ocupar o tímpano e complementase con outras mensaxes secundarias que se espallan por capiteis, xambas, arquivoltas e mesmo frisos. A idea básica das reflexións teolóxicas era manifestar a gloria de Cristo: o seu triunfo no ceo e a súa volta ao final dos tempos.As representacións máis frecuentes  nos tímpanos son as que aluden á Apocalipse ou ao Xuízo Final. Estes temas fundamentais complementábanse con outros das sagradas escrituras, dos evanxeos apócrifos, ou dos santos, tamén con representacións zoomórficas e fantásticas.
Os artistas ven limitado o seu traballo non soamente polas normas de representación impostas polo programa iconográfico, senón tamén pola adaptación ás formas arquitectónicas nas que teñen que integrar a súa escultura. Perdida a tradición técnica romana, buscarán modelos e inspiración nas miniaturas, nos marfís ou na ourivería e pouco a pouco tratarán de recuperar o volume perdido. As imaxes van respectar as superficies procurando dar continuidade ao muro, soamente no románico tardío a decoración inicia o proceso de liberación do marco arquitectónico e as imaxes proxectan sombras pronunciadas que rompen a continuidade dos muros.
As formas e as técnicas vanse transmitindo duns lugares a outros a través dos camiños da peregrinación.
V.5. CANTEIROS E CREGOS
Os artífices das obras románicas son artesáns organizados en cuadrillas itinerantes dirixidas por un mestre canteiro ou arquitecto. Non existe unha separación clara entre o labor do arquitecto e do escultor, aínda que hai niveis de especialización. Están sometidos ás esixencias dos promotores das obras e coinciden cos peregrinos polos camiños e nos lugares de culto. A itinerancia destas cuadrillas contribúe a expansión das técnicas e as solucións constructivas polo Occidente medieval.

As fontes que nos falan das construccións románicas adoitan estar escritas por cregos e os seus destinatarios son as xerarquías da Igrexa ou os reis. Nelas fálase do labor dos promotores e a penas hai datos dos artífices das obras. As escasas noticias que temos dos artistas son indirectas. Aínda así, nalgunha ocasión estes mestres medievais deixaron constancia do seu traballo asinando a súa obra, como no caso do mestre Mateo.

V.6. O CAMIÑO DE SANTIAGO
Nas crónicas do século IX, baixo o goberno do rei asturiano Afonso III, alúdese aos restos do Apóstolo Santiago e a construcción da basílica que os alberga. Pero será durante o século XI cando se acrecente a peregrinación ata estas terras. Desde Francia, Italia ou Alemaña acudían a Santiago seguindo desde os Pirineos o chamado camiño francés, do que o Códice Calixtino nos ofrece unha exhaustiva guía.

O trazado das rutas dependía en boa parte dos asentamentos comerciais e do monarca reinante que adoitaba favorecer a peregrinación outorgando privilexios de exención de peaxe e protexendo o camiño. Ao abeiro do camiño vanse repoboando terras e nacen burgos nos que se vai consolidando unha poboación de artesáns e comerciantes que xeran riqueza no seu contorno. Así a peregrinación excede o propio ámbito relixioso para se converter nun importante piar de desenvolvemento económico e cultural da zona. Tamén en vehículo de cambios artísticos.
As igrexas chamadas dos camiños de peregrinación están relacionadas coas rutas cara Compostela e nelas foise desenvolvendo unha fórmula que atopou o pleno desenvolvemento en San Sernin de Toulouse e en Santiago de Compostela. 
V.6.1. Igrexas francesas nos camiños a Santiago
A orde de Cluny foi a impulsora da peregrinación a Compostela e a introductora de solucións arquitectónicas que logo se repetirían noutras igrexas, a súa abadía foi destruída na revolución francesa e só se conserva un brazo do transepto, pero a súa pegada quedou noutras construccións. 
Os peregrinos que viñan atravesando Francia facíano a través de catro rutas que ían percorrendo lugares onde se gardaban importantes reliquias. Algunhas desas igrexas poden servir de exemplo do emprego e difusión de fórmulas constructivas.
V.6.1.1. Santa Fe de Conques

Edificio comezado no século XI considerado punto de partida no modelo de igrexa de peregrinación. Ten planta de cruz latina, destaca a importancia do transepto e presenta unha cabeceira con deambulatorio e capelas absidais. Resolve o problema de contrapeso das bóvedas e de iluminación coa tribuna e os volumes exteriores traducen o espazo interior.

V.6.1.2. San Sernin de Toulouse

Comezouse no final do século XI, nos mesmos anos que a igrexa compostelá e a súa planta segue  un modelo moi semellante. O edificio ten os mesmos trazos que o de Santa Fe, pero neste caso é de maiores dimensións e o corpo lonxitudinal ten cinco naves. Recórrese tamén a tribuna para resolver os problemas de contrapeso das bóvedas e da iluminación e a existencia de deambulatorio e de capelas absidais na cabeceira e no transepto son evidencia da importancia desta igrexa como lugar de peregrinación.
V.6.1.3. Tímpano de San Pedro de Moissac

É unha obra de principios do século XII que representa o tema da Apocalipse. Os laterais do tímpano reforzan a mensaxe con escenas do Antigo  e do Novo Testamento e representacións alegóricas.
O Cristo en maxestade (Pantocrátor) rodeado do Tetramorfos preside o tímpano e os vintecatro anciáns da Apocalipse enchen o espazo restante organizados en rexistros superpostos.

As figuras distribúense segundo criterios de simetría e xerarquía e adáptanse ás limitacións do marco arquitectónico. 

V.6.2. Igrexas do camiño nos reinos hispánicos

Son catro os edificios que se converteron en difusores do románico polo norte peninsular: a catedral de Jaca, San Martín de Frómista, San Isidoro de León e Santiago de Compostela.
V.6.2.1. A catedral de Jaca

Odra comezada a mediados do XI na cidade que era sede da monarquía aragonesa e paso obrigado na ruta xacobea. Vai servir de modelo a outras igrexas do camiño, seguramente porque moitos dos mestres canteiros que traballan aquí tamén o fan nas outras obras. Ten planta basilical de tres naves rematada entres ábsidas e transepto que non sobresae da planta. Destaca o cruceiro, tanto no interior pola cúpula sobre trompas, coma no exterior a través do ciborio octogonal. Na decoración escultórica introdúcese un motivo de axadrezado que se repetirá noutros edificios hispanos e que tamén se denomina taqueado xaqués.
V.6.2.2. San Martín de Frómista

Comezada anos despois da igrexa de Jaca, e presenta un mesmo tipo de planta, tamén un ciborio octogonal. Foi mandada construír polo rei de Castela e terá influencia noutras construcción castelás. Destaca sobre todo pola riqueza decorativa de capiteis e canzorros.
V.6.2.3. San Isidoro de León

Comezada a finais do século XI para acoller os restos deste santo. Foi mandada levantar por dona Urraca. A planta é semellante a de Jaca e a de Frómista, pero nesta o transepto excede da planta. Deixase notar a influencia musulmá nos arcos lobulados do transepto. Conserva no exterior a decoración románica nos tímpanos de dúas portas, delas quizais sexa a mais interesante a chamada porta do Cordeiro na que se representa a liñaxe de Abraham. No nivel inferior da igrexa atópase o Panteón real e na pintura das súas bóvedas desenvólvense os ciclos litúrxicos do nacemento, paixón e resurrección de Cristo. A pintura realízase a principios do século XII, ao fresco, e o uso de poucas cores aplicadas en superficies lisas fai pensar na influencia francesa. As formas son planas e expresivas e xa denotan un cambio no intento de compoñer escenas e na busca dun maior naturalismo.
V.7. A CATEDRAL DE SANTIAGO DE COMPOSTELA ( 1075- 1188)

Despois de ter sido destruída por Almanzor a basílica que Afonso lll mandara construír para acoller o sepulcro do Apóstolo, precisábase un edificio importante que atraera aos peregrinos, por iso no ultimo tercio do século Xl comezan as obras da actual catedral.
V.7.1. Fontes documentais, cronoloxía e etapas constructivas

As fontes epigráficas, os datos documentais e as descricións existentes no tomo V do Códice Calixtino, permítennos establecer unha datación cronolóxica das diferentes etapas constructivas:
· No 1075 o Bispo Diego Peláez promove o comezo das obras dirixidas polos mestres Bernardo Vello e Roberto. Problemas de tipo relixioso e político levan ao rei Afonso Vl a retirarlle a súa confianza ao bispo e no 1088 paralízanse as obras. Ata ese momento tíñase construído as tres capelas centrais da cabeceira e unha parte do deambulatorio.

· No 1093, Diego Xelmírez é nomeado bispo e administrador da diócese por Ramón de Borgoña (conde de Galicia, casado con dona Urraca) e baixo o seu patrocinio retomase a construcción. O mestre Estevo dirixirá as obras ata 1101 e a partires desa data será Bernardo o Mozo quen estea ao fronte delas. Na época de Xelmírez búscase unha maior monumentalidade na construcción que contribúa a facer medrar a importancia de Santiago coma núcleo de peregrinación. Nesta etapa constrúense as ábsidas poligonais da cabeceira, os últimos tramos do deambulatorio, e o transepto. No 1122, segundo o Calixtino, conclúense as obras. 
· Máis tarde, no 1168 , e xa baixo presupostos anovadores, o mestre Mateo acomete a solución da fachada occidental coa construcción da cripta e do Pórtico.
Santiago ó longo dese tempo vaise convertendo, gracias ás peregrinacións, nunha diocese rica que ten privilexio para acuñar moeda e chega a ser a cidade máis importante dos reinos cristiáns peninsulares. A través do Códice Calixtino podemos saber que a súa poboación é maioritariamente burguesa e vive da peregrinación (hospedaxes, venda de obxectos relacionados co santuario, obxectos cotiáns..). É unha cidade cosmopolita na que van xurdindo, á sombra da catedral, outros edificios importantes coma o pazo arcebispal e algúns mosteiros.

V.7.2. O edificio
A similitude con obras francesas contemporáneas é evidente (San Sernin de Toulouse, Sta Fe de Conques...) e quizais sexa debida a que parten duns mesmos presupostos e tentan de responder a necesidades semellantes: todas son importantes centros de peregrinación. Tamén hai que pensar que é moi posible que os primeiros mestres que inician a construcción sexan franceses ou formados en Francia, pero os cincuenta canteiros que traballan con eles, e a maioría dos que lles suceden o longo dos moitos anos que duran as obras, xa serán galegos e formados nas obras que se están a facer. 

Hai que salientar o sentido funcional da planta que atende sobre todo a capacidade e accesibilidade do altar maior e da zona das reliquias. Esto explica a elección dunha planta en que de gran amplitude cunha cabeceira destacada. Ademais en Santiago conséguese un equilibrio e unha continuidade espacial, orixinada polas proporcións dos brazos da cruz, que contribúen a unha maior harmonía.

O sistema de iluminación indirecta da nave central, a través da tribuna, permite aumentar a capacidade do recinto.

O abovedamento está perfectamente estudiado e a estructura empregada é máis esvelta que noutras igrexas deste estilo debido a utilización de arcos de medio punto peraltados herdados da arte asturiana.

Hoxe, a sobriedade estructural e o sentido espacial románicos, así como a iluminación, vense alterados polas obras posteriores, pero é sobre todo o exterior do edificio o máis afectado polo recubrimento Barroco.

V.7.3. A Portada de Praterías
Só unha das actuais portadas da catedral responde á idea románica: a chamada portada Sur ou de Praterías. Pero o seu estudio presenta moitas dificultades porque debido a que acolle pezas correspondentes a antiga portada Norte inseridas xa na época medieval (no ano 1117 produciuse un incendio na catedral a causa dunha revolta popular e trasládanse á porta Sur esculturas procedentes da Norte).

A fonte máis importante coa que contamos para o seu estudio é o Códice Calixtino porque describe con bastante precisión as dúas podadas. A maioría dos historiadores coincide en salientar a existencia dun programa iconográfico conxunto para todas as portadas do edificio referido á redención e á salvación do home; no que tería un papel importante a peregrinación.

· Os temas
        A antiga porta Norte (hoxe Neoclásica) tería unha estructura moi semellante á de Praterías. tamén con dobre arco. Nela estarían escenas referidas á Creación e o Pecado, situándose na zona central do friso o Cristo Maxestade rodeado dos evanxelistas. Entre as pezas escultóricas de esta porta Norte que hoxe están en Praterías hai que destacar o David, a Expulsión do Paraíso, a Creación de Adán, o Cristo Maxestade e representacións fantásticas coma a Serea ou o Centauro.

          O programa iconográfico pensado para a porta Sur, a de Praterías,  estaría referido ao Novo testamento con escenas que aluden á dobre natureza de Cristo situadas en ambos dous tímpanos: no dereito móstrase a súa condición humana e o seu poder de curación a través da Epifanía, a Paixón ou a Curación dun cego ; no esquerdo destácase a victoria de Cristo sobre o pecado e a morte a través das tentacións.

· Autores e características estilísticas e técnicas

A calidade das obras é moi diversa. Pénsase que foi o mestre ESTEVO quen articulou o programa das dúas portas e o autor das pezas de maior calidade, como o David, a Creación de Adán ou a Eva co cranio.Todas son figuras de coidadas anatomías, grosos beizos, ollos avultados, cabelos en guedellas soltas e pregados en U que demostran claras referencias ao mundo clásico.

Ademais de Estevo, interveñen outros mestres de menor categoría cun estilo que enlaza coa escola de León ou de Jaca, pero que tamén se verán influídos pola obra de Estevo. O Pantocrátor atribúese ao chamado mestre do Cordeiro, é unha obra de volumes xeometrizados, faciana inexpresiva e cun tratamento monótono de anatomías e panos. O coñecido coma mestre da Traizón é quen talla as escenas do tímpano dereito, caracterizadas por un estilo narrativo, con figuras de maior vulto, pregamentos grosos e pupilas escavadas.

Na parte central do friso, hai escenas referidas á Transfiguración. Pénsase que estarían destinadas á portada Occidental e que se usaron para tapar desperfectos cando sucedeu o incendio. Na figura que representa a Santiago hai un epígrafe que se interpreta coma alusivo a Afonso Vll, que foi recibido en Santiago coma monarca triunfante no ano 1116, por iso se calcula ao redor desa data a realización destas figuras que teñen un estilo semellante as esculturas de Toulouse. O actual Cristo do friso xa pertence ó século Xlll e substitúe a outro anterior románico.
V.7.4.O pórtico da Gloria e a obra de Mateo (1168-1188)

Decenios despois de construída a fábrica catedralicia, no ano 1168, Fernando II concedeulle ao mestre MATEO unha pensión para realizar obras na fachada Oeste. O traballo deste mestre coma arquitecto e director de obras durante 20 anos explica a evolución de estilo que se pode apreciar nesta obra. A data de conclusión figura epigrafiada, xunto co nome do autor, no lintel do Pórtico.

· A relación cripta-pórtico

Ainda que as obras que se fixeron nesta fachada nos séculos XVl e XVlll  (escaleira

e fachada do Obradoiro) dificultan a súa análise, o profesor Moralejo pensa que o contido simbólico da obra hai que entendelo partindo da estructura que serve de soporte ao Pórtico: a cripta, onde os motivos decorativos dos capiteis e das bóvedas fan alusión ao terreal e ao visible desde a terra ( o sol, a lúa..). Sobre esa visión terreal aséntase a nova Xerusalén iluminada pola Gloria de Deus: o Pórtico.

· O programa iconográfico: temas e localización
Non hai un programa claro, superponse o tema da Apocalipse e o do Xuízo Final. 

Na parte baixa están as forzas do mal, representadas a través de cabezas monstruosas de aves e leóns con bocas grandes e movementos ameazadores, esmagadas pola Gloria de Cristo.

No parteluz dous temas relacionados coa dobre natureza de Cristo, humana e divina:  a Arbore de Xesé no fuste e a Trinidad no capitel. Sobre o capitel Santiago , o titular da lgrexa, dando a benvida aos peregrinos. No lado do parteluz que mira cara o altar o "architectus" artífice da obra, Mateo,  alleo á representación do Pórtico e rendendo homenaxe ó Apóstolo.

Nos piares que enmarcan a arcada central están esculpidos, a esquerda, os Profetas, representantes do Antigo Testamento, e, a dereita, os Apóstolos, representantes do Novo Testamento, que aluden ó carácter salvador de Cristo.

No tímpano central Cristo en Maxestade mostrando as chagas rodeado polo Tetramorfos. Completan a escena os anxos portadores dos instrumentos da Paixón e os elixidos ou benaventurados. E na arquivolta os 24 anciáns da Apocalipse con redomas de perfume e instrumentos musicais. Compostela é neses momentos un importante centro musical no que se fan os primeiros ensaios do "discantus", base da futura polifonía e Mateo pode tomar referencias directas para a súa representación. 

Figuras de anxos establecen unha relación entre os arcos laterais e o tímpano, un desexo de comunicar as escenas que introduce novidades e será característico das portadas góticas do século Xlll.

Na arcada esquerda, a arquivolta interna está centrada por un personaxe que representa a Deus que ten a ambos dous lados personaxes espidos suplicantes que poderían ser Adán e Eva. O resto das figuras, sen atributos específicos, poden aludir a personaxes do Antigo Testamento. Na outra arquivolta figuras suxeitas que poden facer referencia ao sometemento a lei  xudaica. O paso cara o tímpano prodúcese por seres que podían representar aos xudeus que se salvan.

Na arcada dereita escenas que se relacionan co Xuízo Final e as súas consecuencias: nas claves das arquivoltas as cabezas do Padre e de San Miguel, na parte mais preto da arcada central anxos que levan nos brazos figuras que representan as ánimas que se salvan, no outro lado figuras espidas entre monstros xigantescos que simbolizan os castigos dos condenados no inferno.

Nos extremos os anxos trompeteiros que desde as catro esquinas do universo anuncian a Apocalipse.

Hai que salientar a modernidade que supón a mensaxe do Pórtico cun Cristo máis humanizado e a intención de continuidade compositiva das escenas relacionando as mensaxes das tres arcadas a través de figuras intermedias.

· Aspectos formais e técnicos

A obra do Pórtico, malia a utilización de fórmulas románicas, presenta novidades que
supoñen un avance importante e levan a considerala unha obra tardorrománica ou protogótica. Mateo móvese nun terreo de experimentación e profundiza no emprego

da estatua columna (xurdida pouco antes en Chartres), rompendo a rixidez da forma na busca dunha expresión individualizada. O resultado é unha obra de gran orixinalidade que terá repercusión noutras obras galegas coma o Pórtico do Paraíso da catedral de Ourense, ou a portada do mosteiro de Carboeiro.

As novidades máis salientables da obra mateana pódense ver nas figuras dos anciáns da arquivolta, concibidos con soltura de movementos e organizados nuha composición unitaria sen precedentes lograda a través dos xestos, das actitudes, e da individualización. Características semellantes presentan as figuras das xambas, nas que tamén se pode constatar a evolución na concepción dos volumes, camiñando cara a independencia da arquitectura e a recuperación do vulto redondo. Así mesmo presenta novidades a colocación das figuras da arquivolta dereita que seguen a liña do arco, como se fará no Gótico.
As obras compostelás van servindo de modelo a moitas outras igrexas galegas, e non soamente é visible a súa pegada nas catedrais ou nos mosteiros, senón tamén en moitas pequenas construccións rurais que seguirán a reproducir modelos románicos moito tempo despois de deixaren de ter vixencia esas fórmulas.
Algunhas opinións dos expertos e outras interpretacións literarias
(os textos están extraídos case todos de edicións en castelán)
B. ZEVI: Saber ver la arquitectura

A abolición definitiva do arco triunfal, obstáculo á unidade da igrexa; a desaparición do atrio e por conseguinte, a maior atención dedicada ás fachadas, que gradualmente vanse facendo acordes coa distribución espacial interna (...) Todos estes elementos en dependencia recíproca, fan que o edificio románico semelle un organismo que esperta e adquire seguridade en si mesmo e na dialéctica da súa forza, se o comparamos co corpo inerte, aínda que esplendidamente austero dos primeiros templos cristiáns ou coa enxoiada e magnificamente vestida, pero inmobil, igrexa bizantina.
L. BENÉVOLO: Introducción a la arquitectura

Na Antigüidade e no Oriente cristián o gusto polo esqueleto á vista non é frecuente; os gregos revestían con estuco as columnatas; os romanos revocaban e plaqueaban os muros; os bizantinos alicataban con mosaicos. En cambio, os constructores románicos prefiren deixarnos ver as pedras e os ladrillos, tanto na parte exterior coma no interior, de modo que o observador imaxine, mais alá da superficie, a profundidade das estructuras.
E. GOMBRICH: Historia del Arte

Os exipcios plasmaban o que sabían que existía; os gregos o que vían; os artistas da Idade Media aprenderon a expresar o que sentían.

H. FOCILLON: La vida de las formas

O espazo-límite non só modera a propagación dos relevos, os excesos de saíntes (...) reprime as ondulacións, contentándose con suxerilos mediante acentos, movementos lixeiros que non rompan a continuidade dos planos (...) como na escultura románica, revestindo o espido das masas.
G. DUBY: O tempo das catedrais (extraído da versión portuguesa)

A alta cultura do século XI ignora á muller. Non hai figuras de santas, as raras imaxes femininas son alegorías que representan as estacións ou os meses do ano (...) Hierática e distante a Nai de Deus, coma simple comparsa. Outras veces a muller convertida en serpe sinuosa e lasciva, xerme da corrupción que os moralistas denuncian como eva tentadora responsable do pecado do mundo.

A alta cultura do XI está asentada e marcada polos homes da guerra: audacia, vigor, xenerosidade e fidelidade son as facetas da honra, valor principal na guerra e na Corte.

U. ECO: El nombre de la  rosa

Vin un trono colocado no medio do ceo, e sobre o trono un sentando. O rostro do Sentado era severo e impasible, os ollos, moi abertos, lanzaban raios sobre unha humanidade cuxa vida terreal xa concluíra, o cabelo e a barba caían maxestosos sobre o rostro e o peito (...) Na cabeza levaba unha coroa cuberta de esmaltes e pedras preciosas, a túnica imperial de cor púrpura e adornada con encaixes e bordados, que formaban unha rica filigrana de ouro e prata, descendía en amplas volutas ata os xeonllos. Alí apoiábase a man esquerda, que sostiña un libro selado, mentres a dereita se erguía en ademán non sei se de bendición ou de ameaza. Iluminaba o rostro a tremenda beleza dun nimbo cruciforme e florido, e ao redor do trono e sobre a cabeza do Sentado vin brillar un arco de esmeralda. Diante do trono, aos pés do Sentado, fluía un mar d cristal, e ao redor do Sentado, en torno ao trono e por riba do trono, vin catro animais terribles... terribles para min que os miraba en éxtase, pero dóciles e agradables para o Sentado, cuxa loanza cantaban sen descanso.

(...) Ao redor do trono, a ambos lados dos catro animais e aos pés do Sentado, como vistos en transparencia baixo as augas do mar de cristal, enchendo case todo o espazo visible, dispostos segundo a estructura triangular do tímpano, primeiro sete mais sete, despois tres mais tres e logo dous mais dous, había vintecatro anciáns xunto do trono, sentados en vintecatro tronos menores, vestidos con brancas túnicas e coroados de ouro. Uns sostiñan laúdes; outros copas con perfumes; pero só un tocaba mentres os outros, en éxtase, dirixían os rostros cara o Sentado, cuxa loanza cantaban, os brazos e o torso voltos tamén.
Rosalía de CASTRO: Follas Novas

O sol poniente, polas vidreiras

da Soledade lanza serenos

raios que firen descoloridos

da Groria ós ánxeles i o Padre Eterno,

Santos e apóstoles _¡védeos!_parecen
que os labios moven, que falan quedo

os uns cos outros, e aló na altura

do ceo a música vai dar comenso, 

pois os groriosos concertadores

tempran risoños os instrumentos.

¿Estarán vivos? ¿Serán de pedra

aqués sembrantes tan verdadeiros,

aquelas túnicas maravillosas,

aqueles ollos de vida cheos?

Vós que os fixeches de Deus ca axuda,

de inmortal nome Mestre Mateo,

xa que aí quedaches homildemente 

arrodillado, falaime deso.

Mais co eses vosos cabelos rizos,

santo dos croques, calás... i eu rezo.

